
sþ. 202. Tillaga til þingsályktunar [116. mál]
um hámarksvinnutíma barna og unglinga.

Flm.: Benedikt Gröndal, Katrín Smári, Eggert G. Þorsteinsson.

Alþingi ályktar að fela ríkisstjórninni að láta undirbúa frumvarp til laga um
hámarksvinnutíma barna og unglinga í hinum ýmsu starfsgreinum og leggja frum-
varpið fyrir þingið svo fljótt sem þess er kostur.

Greinargerð.

Börn og unglingar hafa um aldir unnið mikið á Íslandi. Hefur það jafnan þótt
góður skóli, svo framarlega sem starfið hefur ekki ofboðið kröftum og þroska æsku-
fólksins.

Eðlilegt væri, að vinna barna og unglinga væri Í hófi og eingöngu miðuð við
uppeldislega þörf þeirra, eftir að þjóðin hefur orðið bjargálna og þarf ekki að slita
kröftum æskunnar til að hafa í sig og á. Þróun mála hefur því miður ekki beinzt
í þessa átt á síðustu árum.

Eftir því sem skortur á vinnuafli hefur verið meiri, hafa atvinnufyrirtæki sótzt
meira eftir börnum og unglingum til vinnu og boðið þeim hærra kaup. Freístíng
peninganna hefur reynzt sterk, svo að barna- og unglingavinna er hér meiri en i
öðrum löndum með sambærileg lífskjör. Hafa gestir frá nágrannalöndum undrazt
þetta stórum og þótt vera í ósamræmi við félagslegan þroska íslendinga, eins og
hann kemur fram á öðrum sviðum.

Varhugaverðast er að láta börn og unglinga standa við vinnu í húsum inni,
þar sem loft og birta eru ófullnægjandi, oft sex, átta eða jafnvel tíu klukkustundir
á dag. Hefur víða farið svo, að skólamenn hafa varað við hinum langa vinnutíma
barnanna og minnt á, að þau verði að njóta hvíldar í birtu og yl þann tíma, sem
þau eru ekki í skólum. Verkalýðshreyfingin hefur oft rætt málið á þingum sínum
og gert samþykktir, þar sem varað er við þróun þessara mála á síðustu árum.

Oft hafa unglingar fært heimilum sínum björg í bú og veitt þeim mikilsverða
fjárhagslega aðstoð. Hitt mun þó algengara, að foreldrar leyfi þeim að nota sjálfir
það fé, sem þeir fá í kaup. Eru mörg dæmi þess, að þau fjárráð hafa verið meiri
en góðu hófi gegnir og unglingunum sízt til góðs.

Flutningsmenn þessarar tillögu telja sjálfsagt, að börn og unglingar vinni, enda
hefur vinnan oftast mikla uppeldisþýðingu. Hins vegar verður vinnutími að vera
í samræmi við aldur og getu og má ekki svipta hið unga fólk eðlilegum tómstundum
og hollri útivist. Virðist tímabært, að sett verði lög um hámarksvinnutíma barna og
unglinga í hinum ýmsu starfsgreinum.

Slik lög verður að vanda. Þarf að leita ráða lækna, kennara, annarra uppeldis-
fræðinga og ekki sízt foreldra. Að sjálfsögðu er eðlilegt, að verkalýðshreyfingin og
atvinnurekendur láti einnig álit sitt í ljós, enda hafa þeir aðilar mesta sérþekkingu
á vinnumálum.


